NUUS UIT OTTOSHOOP

Vrydag 8 Julie om 15:00 uur kom 5 mense bymekaar om te gesels oor MIV/VIGS. Hoekom dit nou presies hierdie mense moes wees verstaan ek nie, maar wat ek wel sonder twyfel kan sê is dat die HERE dit so wou hê. 

Twee van die manne wat daar is het R15.00 se skuld kom betaal op ‘n hoender wat hulle vroeër die week kom koop het. Beindruk met hulle eerlikheid begin ons gesels en die gesondheid van die een man se suster vorm deel van die gesprek. Getrou aan tradisie maak hy die stelling: “sy is getoor.” Dit open die deure na ‘n gesprek oor siektes en geloof. Kennis is gebroke en toe ek oor MIV begin gesels word die koppe geskud: duidelik nie ‘n onderwerp wat hulle oor wil gesels nie. Die gesprek is geopen en gou besef hulle dat hulle meer wil weet, en die tyd word vasgemaak vir ‘n kursus later daardie dag.


Soos afgespreek het die twee manne twee vriende uitgenooi om saam te kom luister. Die agterdog is tasbaar en die eerste vraag is; "vermoed jy dat ons siek is?" Die antwoord is 'n opregte “nee”, en ek stel die rekenaar op voor in die motorhuis wat nou gaan dien as klaskamer. Vinnig is die ys gebreek en almal teenwoordig vergeet van die agterdog en stilte. Die taal wat aanvanklik as ‘n probleem voorgehou is word ‘n voordeel, want alles word herhaal in Engels, Afrikaans en Tswana, en begrippe word duidelik aan almal teenwoordig met al die herhalings en regstellings.

Na die afhandeling van ‘n kort kursus is almal dit eens dat hierdie inligting aan meer mense versprei moet word. “Sal jy by ons kerk kom praat?” is die eerste vraag. Die ander man besluit dat hy die biblioteek se saal wil bespreek vir ‘n volgende kursus. “Hierdie nuus moet uitgedra word,” is sy woorde
Dit was ‘n antwoord op ons gebede. Vertroue is gebou en die een man vra vir ‘n kort persoonlike gesprek met my na die tyd. Van sy sieninge word geskud met die waarheid van die Woord, en ek weet dat hy sy Bybel gaan opsoek het om te verstaan wat verduidelik is. 
As die Here wil, beplan ons om Maandag 11 Julie in Pretoria te wees om die Departement van Gemeenskaplike Ontwikkeling te gaan sien om ‘Botswapelo’ (ons organisasie wat ons saam met Ds. Moletsane van die Gereformeerde Gemeente in Mafikeng gestig het) se registrasie as Nie Staats Instelling te probeer bespoedig, sodat ons befondsing kan ontvang vanaf die Staat en ook aan Staatsinstellings ons dienste kan lewer teen besoldiging. Dit neem ongelukkig maar tyd, en ons vra dat julle ook in julle gebede aan ons sal dink dat dit spoedig sal gebeur en dat ons werk hier kan voortgaan.

Die eerste vier kursusgangers








